
Dino Hajdar

ADNAN VELAGIĆ, DOK SU GORJELE BUKTINJE. 
HISTORIJA SOCIJALISTIČKE JUGOSLAVIJE

 BZK „Preporod“ – Gradsko društvo Mostar, Mostar, 2020.

Period postojanja socijalističke Jugoslavije predstavlja značajno razdoblje 
u historiji svih zemalja koje su je sačinjavale. To je period industrijalizacije, 
urbanizacije i duboke modernizacije jugoslavenskog društva, ali i vrijeme 
protivrječnih političkih procesa koje je predvodio Savez komunista Jugoslavije 
(SKJ). Još od vremena disolucije Jugoslavije, u javnom diskursu prisutne su 
razne ocjene o karakteru bivše države, nerijetko zasnovane na posmatranju ili 
doživljaju pojedinačnog fenomena njene historije, interpretiranih sa stajališta 
poznatog ishoda. Takva interpretacija, oslobođena sistematskog sagledavanja 
integralne historije socijalističke Jugoslavije, kreirala je u javnosti dva oprečna 
narativa o Jugoslaviji kao državi blagostanja i naprednog socijalizma, te kao 
tamnici pojedinih naroda. Historiografija je do sada ponudila nekoliko studija 
koje tretiraju cjelokupnu historiju socijalističke Jugoslavije. Jedna od njih je 
i knjiga simboličnog naziva Dok su gorjele buktinje. Historija socijalističke 
Jugoslavije autora prof. dr. Adnana Velagića, redovonog profesora sa Odsjeka 
za historiju na Fakultetu humanističkih nauka Univerziteta „Džemal Bijedić“ 
u Mostaru. Knjiga je iz štampe izašla 2020. godine u izdanju BZK „Preporod“ 
– Gradsko društvo Mostar.

Prvo tematsko poglavlje knjige pod nazivom NA KLIMAVIM NOGAMA. 
Kraljevina Jugoslavija od Trojnog pakta do kraja Aprilskog rata (15 – 43) govori 
o uzrocima totalnog političkog i vojnog krah Kraljevine izazvanog agresijom 
osovinskih sila. Događaji od potpisivanja Protokola o pristupanju Kraljevine 

Jugoslavije Trojnom savezu 25. marta, do državnog udara i zbacivanja Vlade, 
koja je potpisala Protokol 27. marta 1941. godine, presudno su uticali na 
dalju sudbinu države. Hitler je, ne čekajući na eventualne izjave o lojalnosti 
nove vlade, naredio da se Kraljevina Jugoslavija vojnički i kao država uništi. 
Velagić posvećuje pažnju vojnoj i privrednoj mogućnosti Kraljevine uoči 
napada i navodi da je ona neposredno pred napad proživljavala svoje najteže 
dane, kao jedna od najnerazvijenijih zemalja Europe. U vojnom pogledu autor 
konstatira da su vojni stručnjaci bili u potpunosti u pravu kada su upozoravali 
da je Kraljevina Jugoslavija nespremna za uspješan odbrambeni rat protiv sila 
Osovine, što se pokazalo tačnim u kratkotrajnom Aprilskom ratu.

O Jugoslaviji kao ratnom poprištu govori naredno poglavlje knjige 
RATNI INFERNO. Područje Jugoslavije od 1941. do 1945. godine (43 – 89). U 
ovom dijelu autor analizira dva suprotstavljena koncepta obnove Jugoslavije 
– četnički i partizanski. Polemišući o prvonavedenom, Velagić konstatira da 
je Ravnogorski pokret, iako barem deklarativno protivokupatorski, svjesno 
prolongirao početak otpora pravdajući to nepovoljnim prilikama. U fazi tog 
„čekanja“ četnici Draže Mihailovića nastojali su riješiti nacionalno pitanje 
prema načelima koja su bila deklarirana u Homogenoj Srbiji i Instrukciji Draže 
Mihailovića od 20. decembra 1941. godine. U pogledu državnog uređenja 
ova komponenta se zalagala za restauraciju monarhije. Sa druge strane, 
Komunistička partija Jugoslavije (KPJ), kao predvodnica druge koncepcije, 
odbacila je monarhiju i istakla borbu za socijalističku republiku ravnopravnih 
naroda i građana. Autor navodi da se ključna ideja jugoslavenskih komunista 
odnosila na međusobno prožimanje Narodnooslobodilačke borbe (NOB) i 
rješavanja nacionalnog pitanja. Bitnu ulogu u toj zamisli imala su zemaljska 
antifašistička vijeća, čija je primarna zadaća bila obnavljanje državnosti 
jugoslavenskih federalnih republika, koje su potom dio te državnosti ugradile 
u državnost nove Jugoslavije. U narednim redovima Velagić prati proces 
izgradnje federativne Jugoslavije pod vodstvom KPJ kroz prizmu borbe za 
savezničku podršku, završnih borbi na frontu i obračuna KPJ sa narodnim 
neprijateljima.

Treće poglavlje knjige nosi naziv REVOLUCIJA NA DJELU. Jugoslavija 
od 1945. do 1953. godine (89 – 127) u kojem se autor bavi prvim godinama 
socijalističke Jugoslavije. Nakon završetka rata KPJ je, smatra Velagić, 
postepeno nametala politiku „čvrste ruke“, u kojoj je stvarana percepcija da su 
građanske i nacionalne političke opcije stare i nazadne i da jedino komunizam 

može obezbijediti prosperitet Jugoslaviji. U poglavlju je opisana provedba prvih 
izbora na kojima je KPJ, na listi Narodnog fronta Jugoslavije (NFJ), dobila 
ogromnu podršku birača, kao i proces usvajanja prvog Ustava Federativne 
narodne republike Jugoslavije (FNRJ). Autor zaključuje da su autoritativni 
sistem i izuzetna politička homogenost omogućili KPJ da organizira i sprovodi 
izgradnju socijalističkih odnosa u kojima je primarna uloga države i Partije 
bila izuzetno naglašena. Godine izgradnje socijalističkog društva u Jugoslaviji 
obilježio je i sukob KPJ sa kompartijama Informbiroa (IB) predvođenih 
Svesaveznom komunističkom partijom (boljševika) – SKP(b). Velagić detaljno 
analizira cjelokupan sukob i posljedice koje on imao na Jugoslaviju i Partiju, 
a koje su se manifestirale u napuštanju, do tada bespogovornog, slijeđenja 
sovjetskog modela izgradnje socijalizma. Ovo ideološko odmicanje od 
staljinizma prema marksizmu rezultiralo je usvajanjem Zakona o radničkom 
samoupravljanju i proširivanjem samostalnosti nižih organa Partija koja je na 
Šestom kongresu 1952. godine preimenovana u Savez komunista Jugoslavije.

Nakon definitivnog napuštanja sovjetskog modela izgradnje 
socijalizma, Jugoslavija je ušla u novo razdoblje svog razvoja koje je obilježeno 
afirmacijom samoupravljanja, otvaranjem tabu teme nacionalnog pitanja i 
vanjskopolitičkom orijentacijom države ka putu nesvrstanosti. O tome govori 
četvrto poglavlje pod nazivom SAMOUPRAVNIM PUTEVIMA PREMA 
KONFEDERACIJI. Jugoslavija od 1953. do 1967. godine (127 – 169). U uslovima 
izgradnje državno-socijalističkog sistema, kada su u pogledu više značajnih 
pitanja teško balansirani odnosi između republika i federacije, ističe autor, 
nacionalno pitanje je sve više postajalo ključni politički problem u Jugoslaviji. 
Pod maskom borbe između snaga birokratskog centralizma i onih koji su 
za decentralizaciju unutar SKJ, krila se nacionalna diferencijacija partijskih 
kadrova. U tim uslovima rukovodstvo SKJ opredjeljuje se za dodatnu afirmaciju 
samoupravljanja, ističući privredni uspjeh kao učinak njegovog sprovođenja 
što je rezultiralo izglasavenjem Ustava Socijalističke federativne republike 
Jugoslavije (SFRJ) 7. aprila 1963. godine. Velagić primjećuje da je ovim 
Ustavom prvi put snažnije naglašena uloga republika, te da je sadržavao niz 
rješenja koja su Jugoslaviju usmjerila u konfederativnom pravcu. Završni čin 
sukoba unitarno-centralističkih i decentralističkih snaga, kojem su posvećeni 
posljednji redovi poglavlja, odigrao se na Brionskom plenumu 1966. godine 
kada su snage centralizma, predvođene Aleksandrom Rankovićem, doživjele 
poraz.

Naredno poglavlje NA RAZMEĐIMA HISTORIJSKIH ODLUKA. 
Jugoslavija do kraja 70-ih godina (169 – 229) govori o društveno-političkim 
prilikama u SFRJ od Brionskog plenuma do usvajanja novog Ustava 1974. 
godine i Zakona o udruženom radu (ZUR) 1976. godine. Posljedice poraza 
unitarno-centralističkih snaga autor na početku poglavlja analizira na 
primjeru Bosne i Hercegovine, tačnije na primjerima novog kursa SKJ 
prema bosanskohercegovačkim Hrvatima (Mostarsko savjetovanje) i procesa 
priznavanja nacionalne posebnosti Bošnjaka pod imenom Muslimani. U 
isto vrijeme vrh SKJ pristupa energičnoj političkoj akciji u pravcu daljnje 
decentralizacije države. Takva politika je došla do izražaja prilikom usvajanja 
amandmana na Ustav 1968. godine kojima je naglašena uloga autonomnih 
pokrajina u Federaciji. Također,  usvajanjem novog Statuta SKJ na Devetom 
kongresu 1969. godine značajno je proširena odgovornost republičkih i 
pokrajinskih SK u kreiranju politike savezne partije. Velagić zaključuje da je novi 
Statut SKJ postao politički obrazac za buduće društveno uređenje jugoslovenske 
federacije. Nakon sloma Hrvatskog nacionalnog pokreta (MASPOK), kojeg 
su inicirali i predvodili CK Saveza komunista Hrvatske, Matica Hrvatska i 
studenti, te obračuna sa „antisamoupravnim snagama“ u ostalim republikama, 
savezni organi su se vratili nastavku izgradnje samoupravnog socijalizma i 
reformi federacije. Reforma federacije je ozakonjena posljednjim Ustavom 
SFRJ izglasanim 21. februara 1974. godine. U njega su ugrađeni svi amandmani 
iz 1968, 1968. i 1971. godine kojima je znatno ojačana pozicija republika i 
pokrajina na račun federacije. Autor konstatira da je Ustavom iz 1974. godine 
ozvaničena konfederacija Jugoslavije.

U šestom poglavlju GODINE VELIKE KRIZE. Jugoslavija poslije Tita 
(229 – 269) opisane su burne osamdesete godine u Jugoslaviji. Godine od 
smrti Josipa Broza Tita do posljednjeg Četrnaestog kongresa SKJ 1990. godine 
obilježila je ekonomska, politička i nacionalna kriza u zemlji. Ekonomska 
kriza i iredentistička pobuna Albanaca na Kosovu bili su najveći problemi 
sa kojima se Jugoslavija suočila na početku decenije. U pogledu  pobune na 
Kosovu autor iznosi zanimljivo mišljenje o mogućnosti miješanja stranih 
obavještajnih službi sa ciljem rasturanja Jugoslavije. Za ostvarivanje takvog 
cilja trebao je poslužiti albanski nacionalizam kao sredstvo za buđenje 
srpskog nacionalizma, koji je kao nacionalizam najbrojnijeg naroda mogao 
uzdrmati temelje i dovesti do rasula višenacionalne državne zajednice. 
Buđenje i nastupanje velikosrpskog nacionalizma u jugoslavenskoj politici 



279

Velagić analizira kroz nekoliko političkih događaja od pojave Plave knjige 
1977, preko Memoranduma SANU 1986. godine, do uspona Slobodana 
Miloševića na mjesto predsjednika CK Saveza komunista Srbije. Krajem 
80-ih godina kriza u Jugoslaviji nije jenjavala. Nestabilne međurepubličke i 
međunacionalne odnose u zemlji dodatno su destabilzirale mitingaške akcije 
(„događanja naroda„) kojima su srušena rukovodstva u Crnoj Gori, SAP 
Vojvodini i SAP Kosovu, a na čije su mjesto instalirani prosrpski orijentirani 
kadrovi odani Miloševiću. Nakon što se scenarij događanja naroda nije 
uspio preslikati i na ostale republike, velikosrpska politika se usmjerila na 
dvije institucije: Jugoslavensku narodnu armiju (JNA) i SKJ. Unutar JNA su 
napravljene krupne promjene kojima su republike i pokrajine isključene iz 
sistema komandovanja oružanim snagama SFRJ. Pokušaj Miloševića da SKJ 
stavi pod svoju kontrolu doživio je fijasko na posljednjem XIV kongresu SKJ, 
kada su slovenački i hrvatski delegati napustili zasjedanje čime je prekinut rad 
kongresa, ispostavilo se zauvijek. Autor poglavlje završava riječima: „Ukoliko 
u obzir uzmemo činjenicu da je između Partije i države još uvijek vrijedio 
znak jednakosti, onda se može konstatirati da je disolucija SKJ predstavljala 
uvod u disoluciju Jugoslavije.“

Posljednje poglavlje knjige pod nazivom KRVAVI RASPAD. Disolucija 
socijalističke Jugoslavije i položaj Bosne i Hercegovine (269 – 301) govori o 
burnim dešavanjima nakon raspada SKJ do definitivne disolucije Jugoslavije 
sa naglaskom na položaj BiH na početku njenog puta u nezavisnost. Poslije 
raspada SKJ i prvih višestranačkih izbora u republikama, na kojima su pobjede 
odnijele nacionalne stranke, jugoslavenska kriza se još više zakomplicirala. 
Svoj vrhunac kriza je dostigla početkom oružane agresije JNA na Sloveniju 
i Hrvatsku, te kasnije Bosnu i Hercegovinu. Secirajući razmjere krize, 
Velagić razmatra ulogu i međusobne odnose saveznog Predsjedništva, JNA i 
republičkih vođstava, kao i ulogu međunarodne zajednice u arbitraži između 
suprostavljenih strana. Formiranje nacionalnih stranaka u SR BiH izazvalo 
je najveću pažnju javnosti, a na prvim izborima najveći broj glasova dobile 
su tri nacionalne stranke (SDA, SDS i HDZ). Period nakon izbora obilježio 
je otvoreni udar SDS na ustavno-pravni poredak BiH u vidu stvaranja i 
regionalnog povezivanja samoproglašenih srpskih autonomnih oblasti (SAO). 
Sličan proces od novembra 1991. godine predvodio je i HDZ BiH formiranjem 
tzv. hrvatskih autonomnih oblasti (HAO). To je bio uvod u oružanu agresiju 
na BiH, a događaji koji su se nakon uspješno sprovedenog Referenduma o 

nezavisnosti 1. marta 1992. godine desili, zaključuje autor, uveli su Bosnu i 
Hercegovinu u najkrvavije razdoblje u njenoj dosadašnjoj historiji.

Knjiga Dok su gorjele buktinje. Historija socijalističke Jugoslavije prof. dr. 
Adnana Velagića predstavlja ozbiljnu naučnu studiju koja tretira cjelokupno 
razdoblje postojanja socijalističke Jugoslavije, prvu takve vrste koja je objavljena 
u Bosni i Hercegovini. Poznavanjem i analizom velikog broja objavljenih 
i neobjavljenih izvora, literature i listova, autor u ovom djelu iznosi jasne 
zaključke u pogledu na pitanja o karakteru, historijskom razvoju i društvenim 
prilikama u bivšoj zajedničkoj državi Južnih Slavena od perioda neposredno 
pred početak Drugog svjetskog rata do konačne disolucije SFRJ. U knjizi je 
detaljno prikazan proces razgradnje državnog centralizma, proklamiranog na 
početku socijalističkog razvoja u Jugoslaviji, u pravcu konfederalizma državne 
zajednice jugoslavenskih republika, koja je krajem osamdesetih godina, kada 
na njenu političku pozornicu stupaju jake nacionalističke snage, sve manje 
ličila na mirnu zajednicu. Bitno je napomenuti da je autor posvetio veliku 
pažnju analizi refleksija značajnih zbivanja unutar Jugoslavije na prilike u 
Bosni i Hercegovini, što ovu knjigu svrstava u red značajnih historiografskih 
publikacija, kako za proučavanje historije Jugoslavije, tako i za proučavanje 
historije Bosne i Hercegovine u XX stoljeću. Zbog unaprijed navedenih 
promišljanja o socijalističkoj Jugoslaviji unutar današnjeg društva, njena 
prošlost i karakter predstavljaju izazovne i još uvijek živo aktualne teme za 
istraživače iz oblasti historijske, sociološke i politološke nauke. Potrebno je 
ukazati na važnost ovakvih publikacija za naučnu ali i širu javnost, jer je, kako 
to i sam autor navodi u zaključnim razmatranjima, ostalo još dosta prevažnih 
pitanja iz historije socijalističke Jugoslavije na koje je potrebno odgovoriti.


